2. Nauji vėita

Jau nu pat vaikīstės Magdelė bova stongri ė nepalenkama, grīnā jau tuoki, ligo būtom bovosi padėrbta iš stuoruos plėinėnės druotėis.


Magdelė kuoki mienesi gīvena so sesėrė, vo paskou dounelės užsėdėrbtė anou išsėvežė i kaima. Bova ons tuolėi ė išvažioudama ana nežėnuojė ni kas tas kaims īr, ni kor anou dabā vež, ni kas tėi žmuonės, korėi anou vežas.

– Nuors diel kuokiū nieku sosėgalvuojosi ė ožsėsprečnėjusi nomėi nebėpartries, – išleisdama ė gluostīdama maža, trumpās plaukelēs apsporosė sesėrėis galvelė, pasakė Stasė.


Nieks jau ni Magdelės nuoru nebklausė – ikielė i ratus, pasvadėna ont pripjautū žaliū žuoliū koškė už pormuona siedenē ė išsėvežė.


Važiava ėlgā ėlgā. Magdelē ė mėigs bova untejės, vo rasintās kuokė valondelė ė ožsnūdosi bova, bet, ka parkielė akis ė pasėveiziejė i kalvuom nusietus laukus, ratā dā tebvažiava. Traiškīdamė ė spaudīdamė kelė akmėnelius tebgėrgždiejė ė tebcīpė gelžėnē ratlonkē, šuokėniejė ė krotiejė vežėms, judiejė žuoliū kuškis ė pati Magdelė. Ana žėnuojė, ka so tās žmuonimis turies važioutė kelės dešimtis kėluometru ė ka pas anus viel rēks kavuotė maža vāka.


Jau leiduos saulė, ka atsėdūrė tuolėmamė kaimė, nežėnuomuo ė nematītuo vėituo. Mažājē auklē pasėdarė baugē. Nikamė nematies ni vėinuos truobuos, longūs nespīksuojė ni vėinuos lėmpas, vėsor bova tomsi naktės. Magdelė tėkramė kaima suodības kėimė lig tuo laika dā nebova bovusi. Tou pėrmōji vakara ana vėskuo šėik tėik prisėbijuojė ė nuoriejė būtė artiau žmuoniū. Vo tėi šeimininkā truobuo nimaž nebova, vėsa vakara davies pu lauka ė kūti.
Ožsėkūrė ogni, kažkou vėrė, so viedrās īnešė ė išnešė, vo Magdelē tou laiko reikiejė žaistė so jau parepežiuojėntio lelioko. Ka šeimininkā parejė i truoba ė vāka pagoldė, tujau pat užmėga ė Magdelė. Sapnava, ka prīš akis anā jod ė jod mėškās patomsiejė tuolėmė kalnelē ė laukā.


Kėta dėina mergātė ė viel turiejė stuovietė pri luopėšė. Ė bova dā prastiau, kap senuojie vėituo. Tuo truobuo bova blosū. Magdelė jau rīta meta atsėbodosi pajota, ka kažkas riepliuo pagal kuojės, pėlva ė skaudē kond. Pri luovas, kuriuo Magdelė mėiguojė, ka išauša, pastatė vāka luopėši ė pasakė:


– Vedo abodo par vėsa dėina sunkē dėrbav ė vedom nakti rēk išsėmėiguotė. Diel tuo, je kumet nakti vāks atsėbos ė pradies kriuoktė, Magdelė, to ėškėšk iš po patalu ronkelė ė pasoupouk anou. Vo je nemėgs, douk anam atsėgertė pėinelė...


Magdelė naujuo vėituo turiejė kavuotė tou vāka ė dėina, ė nakti. Šeimininkė liuob leistė auklelē vākulieli išsėkeltė iš luopėšė, parvīstītė, apdarītė anou, paleistė i asla, parvėlktė šlapės arba priliurlintas kelnelės. Ė brungzdė anodo abodo pu truoba, lėpa ruopuoms ont zedliaus, vartaliuojė krieslus, statė iš anū nomus. Pu biški kartās tas vāks liuob ė pakriuoktė, bet Magdelė anou pagėrdīs, pakromsnuojosi pakėš pavalgītė dounas, pajiemusi i kliebi panešiuos ė ons apsėspakajīs. Tuoks tatā bova tas uždiejėms naujuojuo vėituo.


Če pro longa tematies tik pėlka daržėnie ė ėlga kūtalė. Kėms bova nedėdėlis, vėsā tošts, tik už kūtalės stuogou išlindosės žaliava kelės aukštas eglės. Nikuokiū vākū, nikuokiū gīvuoliū pro longa nematies ė Magdelė ētė i lauka nenuoriejė. Truobuo jau bova vėsks žėnuoms ė če bova geriau.


Šeimininkė so vīro, parbiegė iš laukū, pol šertė gīvuoliū, verd pėitus, valga, apveiz, kāp bēt vākams ė viel ėšlek sava kelēs. Magdelē lelioka mama bova pasakiusi, ka jau laukūs pasėbėngs dėdlėijē darbā, toukart būs lėngviau, ana galies pabūtė ė vėina, leis Magdelē palakstītė pu lauka...

Vėsks bova gerā ė jau pu biški Magdelė bova apsėpratusi so tou naujo darbo, bet vėina dėina atsėtėka keists dalīks: mažāsis, besiediedams ont Magdelės skreito, jiemė ė pradiejė ont anuos mīžtė. Magdelė, pajotusi, ka kažkas šėlts skleidas ont anuos pėlvo ė rėitās, tujau pat lelioka notvėlkė ont žemē. Apveiziejusi ė apčiupėniejusi sava jopėlelė, šlapi skreita ė baisiausē sosėerzėnosi ana pradiejė šauktė ont vāka: „No, paršieli nusosės, a to nikuokiuos ni giedas neturi, ni kuo? A to lig paskotėnė laša tou sava smarvė ė ėšvarvėnā ont monės?!“ Ne tik Magdelės jopėlelė, bet ė kelnelės ė tuos bova šlapės, kap iš kuokiuos markuos ištrauktas. Už tuokius darbus ana nieka nelaukosi tam paršeliou ožmetė par ožpakali, kāp paugusi muotrėška, nuvaksiejė ė nubombiejė, bet lelioks nieka nejiemė i galva. Biški pavīviejė ė tujau pat viel jiemė līstė pri Magdelės, viel ruopšties ont anuos kieliu. Bet Magdelė anuo nebėprisileida ni iš tuola, nuorintās ė nebvaksiejė, nebstumdė. Jau bova muokīta ė žėnuojė, kāp muotinas ožstuo sava vākus ė kāp anuos vėsuoms ketoriuoms pol ont auklės, je nuors ė so mažōjo pėrštelio užkliodā tus anū išdīkusius, kriuokontius vākus.


Tas vāks, būdams Magdelės skrētė, tou patė dėina dar ė ontra karta apmīža nuos jopėlelė. Pu tuo Magdelė jau nebžėnuojė ni kou ė bedarītė – laukė nebsolaukė kol iš laukū parēs šeimininkā. Ka tik anėi parejė, Magdelė vėskou tā muotėnā papasakuojė. Vo ta, pasėklausė pasėklausė, pasėveiziejė i šlapius Magdelės drabužius ė ni nemėslėjė tuo kramaušė nubaustė. Pu tuo, jau ēdama i vėrtovė, nusėjoukė ė pasakė: 


– Če nieka tuokė nier. Ons tavi ne vėina karta da ė apkakuos. Išsėplausi drabužius, par nakti išsėdžiuovinsi ė viel galiesi soupoutė ė buovītėis so anou. Pas mumis bebūdama pri tuo turiesi priprastė ė nier če kuo lermas keltė. Kas duo auklė būsi, je tava priveizams vāks ni vėina karta tavės neapkakuos?..


Tuokėi šeimininkės paaiškėnėmā ė tas, ka ana tam pasiotosem vākou nieka nesakė, baisiausē uždevė Magdelē šėrdi. Ana tou vakara nē bematė kou, nē begirdiejė – vėskou dėrba kap ne sava ronkuoms ė vėn baisiejuos, kāp anā būs, ka tas mažos neviekšla kakuos ė šlapinsės ont anuos švariū drabužiu, kap apkakuota ana baisē atruodīs, i kou pavėrs anuos švarė drabuželē. Ė dā baisiau bova pagalvuojos, ka už tuokius dalīkus vāka nieks nebaus, nieks anuo nesobars ė neužmes so dėržo par strienas.
Magdelė šēp tēp solaukė vakara, vo ka atsėgolė, nikāp nebgaliejė somerktė ni akiū. Anā i galvelė vėn linda vaizdā, kāp tas lelioks pavėrst i mėlžėna, sojem anou ė asluos vėdorie apterš. Vo ana iš tuos teršalū krūvuos nikāp nebgal beišlīstė ė praded dostė žemīn. Tēp begalvuodama ana atsėsieda sava luovelie ė daugiau tou nakti nebgolies, nebsodiejė ni akiū. Ėlgā galvuojosi somėslėjė, ka pas tuokius bjaurius žmuonis ni vėinā auklē duora gīvenėma nikumet nebūs. Anuos galvo, nieka kėta neblėikt, kāp tiktā pabiegtė ė gelbietėis sava pruoto. Nomū, ka esi užkėšts i patė pekla, nebėprėsišauksi, niekam nebėpasėskūsi, nieks tavės neužstuos. Belėikt vėina ėšētės – šiou pat rīta pabiegtė ė grįžtė pas sava gerōjė seseri.
